
నెంతైన నితఁ డింక నిదిదొంగిలింప 

నెంతటియది చూడ నితఁ డెంతవాఁడొ 

వచ్చిపోయెడువారు వలయునర్థములు 

తెచ్చి యేమిచ్చినఁ దేతెమ్మటంచుఁ 

గోరి వేవేగఁ గైకొనుటెల్ల లంజ 

వారికిఁ దగవె యేవలనఁ జూచినను 

వీరిమాటలబాగు వింటిరే మీర 

లేరివంకది నేర మెన్నిచూచినను 

బూఁచి యీమాటలఁ బోలింపఁ దనకుఁ 

దోఁచినగతిఁ జెప్పుదును వినుఁ డనుచు 

నీతలోదరి వడు విచ్చినాఁ డనియె 

నీతఁడు తను వడువే పిల్చె ననియెఁ 

దలపోయ వడువుచందం బిరువురును 

గలుగంగఁ జెప్పిరి గతి విచారింప 

రీతిగా బ్రహ్మచారియె యేల యితనిఁ 

దోతేర వీరింటితొత్తులు లేరె?

యొంటిమై సవరేయి నోడక వీరి 

యింటికి వడువు రా నేమికారణము 

అన్నతాదొంగిలి యది పోలబొంక 

కున్నమై నపరాధ మొదవెడు ననుచుఁ

